
Hoe Galien swour dat hi eten noch drincken en soude voer dat hi
verlost hadde sijn ooms ende sijn baroenen die ghevanghen

waren, ende hoe de maecht Guimande haren oom, den
amirael Belligant, ontboot dat hi de gevanghen

Kerstenen soude doin hangen.
[46]

[k4rb] Als Galien ende sijn volck ontwapent waren, sijn sy ter tafelen
geseten om eten. Maer Galien swour dat hy niet eten noch drincken en
soude voer dat hi de ghevanghen Kerstenen verlost soude hebben,
segghende dat hi die verlossen soude oft self daer vore doot blyven.
Dwelck sijn volck hoorende, waren seer droeve om den selven eet.
Ende die maecht Guimande, als sy hoorde dat Galien, haer lief,
ghesworen hadde nyet te eten noch drincken voer hi de ghevanghenen
soude verlost hebben, sende si terstont secretelijcken eenen bode aen
haren oom Belligant, hem ontbiedende datti des anderen daechs
tsmorghens voer den daghe alle die ghevanghen Kerstenen sou doen
leyden op den berch Brifueille ende daer ain de alderhoochste bomen
doen hanghen, so soude hi hare vrienscap verwerven.

Als Belligant damirael sijnder nychten begheerte verstaen ha[d]de,
sprack hi totten bode seer vriendelijcken, segghende: “Vrient, gaet
[ende] segt Guymande, mijn nichte, dat ick haer begeerte volbringhen
sal ende dat ick alle de Kerstenen die ick hebbe ghevanghen, sal doen
hanghen aen die hoochste boomen van Brif[u]eille, met de welcke ick
senden sal tweehondert Sarazinen diese selen doen sterven. Ende segt
haer dat ick haer sende dezen gouden rinck om dat sy mijnder
ghedincken soude.”

Na desen es de bode wederomme ten casteele ghekeert tot der maghet,
segghende: “Vrouwe, al tghene dat ghi ontboden hebt, sal morghen
seer vroech volbracht worden, ende die Kerstenen sullen gheleyt
worden op Brifueille, daer sy aen de hoochste boomen alle selen
ghehanghen worden.”

[k4va] Guimande dat hoorende, is terstont ghegaen bi Galien, totten
welcken si sprack: “Heer Galien, eest dat ghy bemint Gheeraert van
Viennen ende alle dander Kerstenen die Belligant, mijn oom,

ghevanghen heeft, so doet henlieden bijstant ende doet u volck
wapenen, want morghen voer den daghe sellen si gheleyt worden int
bosch Brifueille, daer si selen worden ghehanghen ende verworcht ten
zi dat ghise verlost.”

“Mijn weerde vrouwe,” sprack Galien, “es dat waerachtich?”
“Jaet,” sprack Guimande, “want mijn oom heft mi dat ontboden.”
“Dies zi God gheloeft,” sprack Galyen, “want ick salse verlossen oft

selve doot bliven!”

Terstont als de baroenen gheten hadden, gheboot Galyen dat hem
elckerlijck wapenen soude. Ende als si alle ghewapent waren, reden si
dien nacht int bosch Brifueille, daer si secretelijcken verborghen bleven
tot des morghens.

